Gwasanaethau Boreol i Ysgolion Uwchradd  -  gol. Catrin Lewis


CARIAD GO IAWN
· Emyn

· Mae’n rhwydd iawn i ddweud y dylem ni garu ein gilydd.  Mae’n rhywbeth y byddem ni i gyd, mae’n siŵr, yn cytuno ag ef.  Ond mae gwir gariad yn gostus.  Wrth feddwl am y thema hon cofiwn yn gyntaf mor gostus oedd cariad Duw tuag atom ni.                                                                                
“Oedd, roedd Duw yn caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.”
· Mae cariad yn golygu dangos cariad a gofal ymarferol.  Gwrandewch ar ddisgrifiad Paul o wir gariad.
“Mae cariad yn amyneddgar. Mae cariad yn garedig. Dydy cariad ddim yn cenfigennu, ddim yn ymffrostio, nac yn llawn ohono’i hun chwaith. Dydy cariad ddim yn gwneud pethau anweddus, nag yn mynnu ei ffordd ei hun drwy’r adeg. Dydy e ddim yn digio a phwdu, ac mae’n fodlon anghofio pan mae rhywun wedi gwneud cam. Dydy cariad ddim yn mwynhau gweld anghyfiawnder – beth sy’n ei wneud e'n llawen ydy’r gwir. Mae cariad bob amser yn amddiffyn; mae bob amser yn credu, bob amser yn gobeithio; bob amser yn dal ati. Fydd cariad byth yn dod i ben.”
· Mae’r Beibl hefyd yn ein dysgu sut i gael perthynas iawn gyda’n rhieni a phobl eraill yn ein teuluoedd.  Dyma rai pethau mae’r Beibl yn ei ddweud wrth blant a rhieni.

· “Gofala am dy dad a dy fam.” 
· “Mae mab doeth yn gwneud ei dad yn hapus;
Mae mab dwl yn gwneud ei fam yn drist.”
· “Rhaid i chi'r plant fod yn ufudd i'ch rhieni bob amser ...

Rhaid i chi’r tadau beidio bod mor galed ar eich plant nes eu bod nhw’n digalonni.”  

· Mae’n iawn i ni feddwl am gariad ac am fyw yn hapus yn ein teuluoedd. Ond beth, er enghraifft, ydym ni fod i’w wneud â pherson sy’n gofyn i ni wneud rhywbeth sy’n anghywir?  Gwrandewch ar gyngor y Beibl yn llyfr y Diarhebion.
10Fy mab, os ydy pobl ddrwg yn ceisio dy ddenu,

paid â mynd gyda nhw.

11Os dywedan nhw, “Tyrd hefo ni,

gad i ni ddisgwyl i dywallt gwaed,

ac ymosod am ddim rheswm ar y diniwed! …
12Gad i ni eu llyncu nhw’n fyw, fel mae’r bedd yn gwneud;

yn gyfan, fel y rhai sy’n mynd i lawr i’r Pwll.

13Byddwn ni’n cael pob math o drysorau gwerthfawr;

ac yn llenwi ein tai ag ysbail.

14Tyrd gyda ni, bydd yn fentrus – 

byddwn ni’n rhannu pob peth.”

15Fy mab, paid a mynd yr un ffordd â nhw;

cadw draw oddi ar y llwybr yna.

Gweddïwn
Ein Tad,


Wrth i ni feddwl am dy gariad di tuag atom ni, helpa ni yn ein tro i garu eraill.  Maddau i ni ein bod ni’n methu yn aml iawn i garu eraill fel y dylem.  Gweddïwn am i ti roi dy nerth i ni heddiw i fod â’r agwedd gywir yn ein calon. 
 Helpa ni i ddangos dy gariad di yn ein hymwneud â’n gilydd yn yr ysgol, yn ein cartrefi ac ble bynnag awn ni.  Sylweddolwn fod rhai cartrefi’n gallu bod yn lleoedd hapus iawn, ond bod rhai eraill yn lleoedd trist ac unig.  Gweddïwn dros blant i rieni sydd ddim yn dod ymlaen gyda’i gilydd.  Helpa ni i wneud ein gorau i wneud ein cartrefi ni’n llawn cysur a llawenydd.



Er mwyn dy Fab, Iesu Grist,

Amen

